
Annotatsiya. Mintaqa iqtisodiyotini barqaror rivojlantirishda klasterlashning nazariy va metodologik 
asoslari tahlil qilingan. Klaster yondashuvining mintaqaviy iqtisodiy salohiyatni oshirish, innovatsion 
faoliyatni rag‘batlantirish, ishlab chiqarish va xizmat ko‘rsatish tarmoqlari o‘rtasidagi kooperatsion aloqalarni 
mustahkamlashdagi ahamiyati yoritilgan. Klasterlashning asosiy tamoyillari va konseptual asoslari tizimlashtirilib, 
ularning hududlar raqobatbardoshligini oshirish hamda barqaror iqtisodiy rivojlanishni ta’minlashga ta’siri ilmiy 
jihatdan asoslangan.

Kalit so‘zlar: mintaqa iqtisodiyoti, barqaror rivojlanish, klasterlash, klaster siyosati, innovatsiyalar, hududiy 
rivojlanish, raqobatbardoshlik, kooperatsiya, iqtisodiy samaradorlik.

Аннотация. Проанализированы теоретические и методологические основы кластеризации в 
обеспечении устойчивого развития региональной экономики. Раскрыто значение кластерного подхода 
в повышении экономического потенциала региона, стимулировании инновационной деятельности 
и укреплении кооперационных связей между производственными и сервисными секторами. 
Систематизированы основные принципы и концептуальные основы кластеризации, научно обосновано 
их влияние на повышение конкурентоспособности регионов и обеспечение устойчивого экономического 
развития.

Ключевые слова: региональная экономика, устойчивое развитие, кластеризация, кластерная 
политика, инновации, региональное развитие, конкурентоспособность, кооперация, экономическая 
эффективность.

Abstract. The theoretical and methodological foundations of clustering for the sustainable development 
of regional economies are analyzed. The significance of the cluster approach in enhancing regional economic 
potential, promoting innovation, and strengthening cooperation between production and service sectors is 
examined. The fundamental principles and conceptual foundations of clustering are systematized, and their 
impact on enhancing regional competitiveness and ensuring sustainable economic development is scientifically 
substantiated.

Keywords: regional economy, sustainable development, clustering, cluster policy, innovation, regional 
development, competitiveness, cooperation, economic efficiency.

K I R I S H
Jahon iqtisodiyotida globallashuv jarayonlarining jadallashuvi, raqamli transformatsiya, innovatsion 

rivojlanish va yashil iqtisodiyot tamoyillarining keng joriy etilishi hududlar iqtisodiyotini barqaror rivojlantirishning 
yangi yondashuvlarini ishlab chiqishni taqozo etmoqda. Bunday sharoitda mintaqalarning iqtisodiy salohiyatidan 
samarali foydalanish, mavjud resurslarni oqilona safarbar etish, ishlab chiqarish va xizmat ko‘rsatish tarmoqlari 
o‘rtasidagi integratsiyani kuchaytirish hamda hududlarning raqobatbardoshligini oshirish dolzarb masalalardan 
biri hisoblanadi. Mazkur vazifalarni amalga oshirishda klasterlash yondashuvi zamonaviy iqtisodiy rivojlanishning 
eng samarali mexanizmlaridan biri sifatida e’tirof etilmoqda. Klasterlash ishlab chiqaruvchilar, ilmiy-tadqiqot 

muassasalari, oliy ta’lim tashkilotlari, moliya institutlari, infratuzilma subyektlari va davlat boshqaruvi organlari 
o‘rtasida o‘zaro manfaatli hamkorlikni rivojlantirish orqali hududiy iqtisodiyotni kompleks rivojlantirishga 
xizmat qiladi. Ushbu yondashuv innovatsiyalarni joriy etishni jadallashtiradi, qo‘shilgan qiymat zanjirlarini 
shakllantiradi, investitsion jozibadorlikni oshiradi, yangi ish o‘rinlarini yaratadi hamda hududlarning ijtimoiy-
iqtisodiy barqarorligini ta’minlaydi.

So‘nggi yillarda O‘zbekistonda ham hududlarni kompleks rivojlantirish, sanoat, qishloq xo‘jaligi, turizm, 
to‘qimachilik va boshqa tarmoqlarda klaster tizimini rivojlantirishga alohida e’tibor qaratilmoqda. Davlat 
tomonidan qabul qilinayotgan strategik dasturlar va islohotlar klaster yondashuvi asosida hududlarning ichki 
imkoniyatlarini to‘liq ishga solish, innovatsion faoliyatni rag‘batlantirish va iqtisodiy samaradorlikni oshirishga 
qaratilgan. Shu bilan birga, mintaqa iqtisodiyotini barqaror rivojlantirishda klasterlashning nazariy-metodologik 
asoslarini takomillashtirish, uning asosiy tamoyillarini tizimli ravishda o‘rganish hamda konseptual modelini 
ishlab chiqish ilmiy jihatdan dolzarb hisoblanadi.

Mazkur maqolaning maqsadi mintaqa iqtisodiyotini barqaror rivojlantirishda klasterlashning asosiy tamoyillari 
va konseptual asoslarini ilmiy-nazariy jihatdan tahlil qilish, klaster yondashuvining hududiy rivojlanishdagi o‘rni 
va ahamiyatini asoslash hamda uni amaliyotga samarali joriy etish bo‘yicha ilmiy xulosalar va takliflarni ishlab 
chiqishdan iborat.

M A V Z U G A  O I D  A D A B I Y O T L A R  S H A R H I
Mintaqa iqtisodiyotini barqaror rivojlantirishda klasterlash konsepsiyasi zamonaviy iqtisodiy nazariyada 

hududiy raqobatbardoshlikni oshirishning muhim omillaridan biri sifatida e’tirof etiladi. Klaster nazariyasining 
ilmiy asoslari XX asrning ikkinchi yarmidan boshlab shakllangan bo‘lib, uning rivojlanishida hududiy iqtisodiyot, 
innovatsion rivojlanish va institutsional iqtisodiyot yo‘nalishlaridagi ilmiy tadqiqotlar muhim o‘rin tutadi. Klaster 
nazariyasining ilmiy asoslarini ishlab chiqishda Michael E. Porter alohida o‘rin egallaydi. U klasterni o‘zaro 
bog‘liq korxonalar, ta’minotchilar, xizmat ko‘rsatuvchi tashkilotlar, ilmiy va ta’lim muassasalari hamda davlat 
institutlarining ma’lum hududda jamlangan tizimi sifatida ta’riflagan. Olimning fikricha, klasterlar korxonalar 
o‘rtasidagi raqobat bilan bir qatorda hamkorlikni ham rivojlantiradi, innovatsion faollikni kuchaytiradi va 
hududlarning iqtisodiy samaradorligini oshiradi.

Hududiy iqtisodiy rivojlanish nazariyasiga bag‘ishlangan tadqiqotlarda Alfred Marshall tomonidan 
ilgari surilgan sanoat rayonlari konsepsiyasi klaster nazariyasining dastlabki ilmiy manbalaridan biri sifatida 
baholanadi. Olim korxonalarning hududiy jihatdan yaqin joylashuvi ishlab chiqarish xarajatlarini kamaytirishi, 
malakali mehnat resurslaridan samarali foydalanish imkoniyatlarini kengaytirishi va bilimlar almashinuvini 
jadallashtirishini asoslab bergan.

Keyingi ilmiy tadqiqotlarda Paul Krugman iqtisodiy geografiya va aglomeratsiya nazariyasi doirasida 
korxonalarning hududiy konsentratsiyasi transport xarajatlarini qisqartirish, bozor sig‘imini kengaytirish 
va iqtisodiy o‘sishni jadallashtirishga xizmat qilishini ilmiy jihatdan asoslagan. Shuningdek, Bengt-Åke 
Lundvall hamda Christopher Freeman milliy innovatsion tizim konsepsiyasi orqali ilm-fan, ishlab chiqarish 
va davlat o‘rtasidagi hamkorlik innovatsion klasterlarning samarali faoliyat yuritishida muhim omil ekanligini 
ta’kidlaydilar. MDH davlatlari olimlari tomonidan olib borilgan tadqiqotlarda klasterlash hududiy iqtisodiyotni 
modernizatsiya qilish, investitsion jozibadorlikni oshirish, sanoat kooperatsiyasini rivojlantirish va eksport 
salohiyatini kengaytirishning muhim vositasi sifatida baholanadi. Ularning fikricha, klaster siyosatini samarali 
amalga oshirish uchun institutsional muhitni takomillashtirish, infratuzilmani rivojlantirish hamda innovatsion 
faoliyatni davlat tomonidan qo‘llab-quvvatlash zarur. O‘zbekiston olimlari tomonidan ham hududiy iqtisodiyotni 
rivojlantirish, sanoat va agroklasterlarni tashkil etish, innovatsion faoliyatni rag‘batlantirish hamda hududlar 
raqobatbardoshligini oshirish masalalari keng o‘rganilmoqda. Tadqiqotlarda klasterlashni hududlarning tabiiy, 
iqtisodiy va mehnat resurslaridan samarali foydalanish, qo‘shilgan qiymat zanjirlarini shakllantirish va aholi 
bandligini oshirishning muhim omili sifatida baholash ustuvor yo‘nalishlardan biri hisoblanadi. Tahlillar shuni 
ko‘rsatadiki, mavjud ilmiy ishlarda klasterlashning nazariy va amaliy jihatlari keng yoritilgan bo‘lib, mintaqa 
iqtisodiyotini barqaror rivojlantirish nuqtayi nazaridan klasterlashning asosiy tamoyillari, konseptual modeli va 
uni baholash mezonlarini takomillashtirish bo‘yicha ilmiy izlanishlarni yanada rivojlantirish maqsadga muvofiq. 
Shu sababli mazkur tadqiqot aynan klasterlashning konseptual asoslarini tizimli ravishda yoritish hamda uning 
mintaqalar barqaror rivojlanishiga ta’sirini ilmiy asoslashga qaratilgan.

T A D Q I Q O T  M E T O D O L O G I YA S I
Mazkur tadqiqotda mintaqa iqtisodiyotini barqaror rivojlantirishda klasterlashning asosiy tamoyillari 

va konseptual asoslarini ilmiy jihatdan asoslash maqsadida umumilmiy hamda maxsus iqtisodiy tadqiqot 
usullaridan kompleks foydalanildi. Tadqiqotning nazariy-metodologik asosini hududiy iqtisodiyot, klaster 

nazariyasi, barqaror rivojlanish konsepsiyasi, innovatsion iqtisodiyot hamda institutsional rivojlanish bo‘yicha 
xorijiy va mahalliy olimlarning ilmiy ishlari, O‘zbekiston Respublikasining normativ-huquqiy hujjatlari, hududlarni 
rivojlantirish strategiyalari va ilmiy nashrlar tashkil etadi.

TAHLIL VA NATIJALAR
Mintaqaviy rivojlanish va hududiy konsentratsiya tamoyili klasterlash jarayonining hududiy xususiyatlarini 

belgilaydi. Yaqin joylashgan korxonalar o‘zaro bog‘lanib, mintaqaviy iqtisodiy faollikni oshiradi va yangi ish 
o‘rinlarini yaratadi.

Barqaror rivojlanish tamoyili klasterlarda ekologik xavfsizlikni ta’minlashga qaratilgan. Energiya 
samaradorligi, chiqindilarni kamaytirish va qayta tiklanuvchi energiya manbalaridan foydalanish orqali uzoq 
muddatli barqaror rivojlanish kafolatlanadi (1-rasm).

1-rasm. Klasterlash va barqaror rivojlanish1

Ushbu diagramma mintaqa iqtisodiyotini barqaror rivojlantirishda klasterlash tamoyillarining bosqichma-
bosqich o‘zaro bog‘liqligini ko‘rsatib beradi. Markaziy tugun sifatida “Klasterlash tamoyillari” joylashgan 
bo‘lib, u barcha rivojlanish yo‘nalishlarining boshlang‘ich nuqtasi hisoblanadi. Bu tamoyillar klasterlash orqali 
iqtisodiyotda qiymat yaratish mexanizmlarini ifodalaydi.

Diagrammada markazdan uchta asosiy tamoyil ajralib chiqadi: hududiy integratsiya, innovatsion rivojlanish 
va kooperatsiya-hamkorlik. Hududiy integratsiya ishlab chiqarish va xizmat ko‘rsatish subyektlarini yagona 
zanjirga birlashtirishni anglatadi. Innovatsion rivojlanish ilmiy va texnologik yutuqlarni amaliyotga joriy etishni 
ko‘zda tutadi. Kooperatsiya va hamkorlik esa korxonalar o‘rtasidagi iqtisodiy hamkorlikni kuchaytiradi.

Oxirgi bosqich sifatida ekologik muvozanatdan “Barqaror rivojlanish” tuguniga o‘tish chizilgan. Bu shuni 
anglatadiki, hududiy integratsiya, innovatsiya, hamkorlik, eksport, ijtimoiy barqarorlik va ekologik muvozanat 
uyg‘un holda mavjud bo‘lsagina, uzoq muddatli barqaror rivojlanishga erishiladi.

1	  Izlanishlar natijasida muallif ishlanmasi

Umuman olganda, ushbu diagramma klasterlashning konseptual asoslarini va uning bosqichma-bosqich 
natijalarini yaqqol ko‘rsatadi. U iqtisodiy, ijtimoiy va ekologik omillarni birlashtirgan holda hududiy rivojlanishni 
barqarorlashtirishning muhim mexanizmini ifodalaydi.

Hudud iqtisodiy tizimida klasterlashtirish tamoyilidan foydalanish natijasida quyidagi ustunliklarga ega 
bo‘lish mumkin:

– jami mavjud korxonalar, jadal rivojlanayotgan bozor segmentiga qaratilgan biznes jarayonlaridagi o‘zaro 
aloqalar va hududning foydalanilayotgan raqobat ustunligi;

– turli xil yoki umumiy xususiyatlarga ega texnologiyalardan foydalanib, bir yoki bir necha xil mahsulotlar 
ishlab chiqarishga ixtisoslashish;

– mavjud yuqori darajadagi tadbirkorlik madaniyatini ta’minlovchi ilmiy muassasalar (universitetlar, tadqiqot 
va ta’lim muassasalari);

– malakali ishchi kuchidan, erkin ishlab chiqarish binolaridan, hamkorlikda foydalaniladigan asbob-
uskunalardan va boshqalardan foydalanish imkoniyatiga ega bo‘lish;

– yaxshi rivojlangan infratuzilma, shu jumladan, texnoparklar, biznes-inkubatorlar, texnik-axborot 
markazlari, sanoat zonalari va shartnoma asosidagi munosabatlarni rivojlantirish.

Klasterlash (klaster tahlili) — bu obyektlarni o‘xshashlik va farqlilik darajasiga qarab guruhlarga ajratish 
jarayonidir.

Klasterlar sonini optimal tanlashda klasterlar soni ma’lumotlarning xususiyatlari va tahlil maqsadlariga 
mos ravishda tanlanishi kerak. Bu prinsip ortiqcha yoki kam klasterlashning oldini oladi va natijalarning 
interpretatsiyasini yaxshilaydi. Ma’lumotlarni shkalalash va normallashtirish uchun turli o‘lchov birliklaridagi 
ma’lumotlar bir xil shkalaga o‘tkazilishi kerak. Bu prinsip turli xususiyatlarning klasterlash jarayoniga teng ta’sir 
ko‘rsatishini ta’minlaydi.

Natijalarning interpretatsiyasi va tushunarli bo‘lishini ta’minlash uchun klasterlash natijalari oson tushunarli 
hamda amaliy qarorlar qabul qilishda foydali bo‘lishi kerak. Ana shunda bu prinsip klasterlashning real hayotdagi 
qo‘llanilishini osonlashtiradi. Takrorlanish va validatsiyani ta’minlash uchun klasterlash natijalari turli sharoitlarda 
takroran olinganda bir xil yoki o‘xshash bo‘lishi kerak. Bunda natijalarning ishonchliligi va tahlilning to‘g‘riligi 
tasdiqlanadi. Soha bo‘yicha bilimlar klasterlash jarayonida va natijalarni interpretatsiya qilishda qo‘llanilishi kerak. 
Ana shunda klasterlashning maqsadga muvofiqligi va amaliy ahamiyati oshadi. Ushbu tamoyillarni hisobga olgan 
holda, klasterlash jarayoni yanada samarali va aniq natijalar berishi mumkin. Har bir tamoyil ma’lumotlar tahlili 
jarayonida muhim rol o‘ynaydi va ularning to‘g‘ri qo‘llanilishi tahlil sifatini sezilarli darajada oshiradi.

X U L O S A  V A  T A K L I F L A R
Global iqtisodiyotda raqobat kuchayib borayotgan sharoitda hududiy rivojlanishning barqarorligini 

ta’minlash uchun klasterlash mexanizmi muhim ahamiyat kasb etadi. Klaster — bu geografik jihatdan yaqin 
joylashgan, o‘zaro hamkorlik qiluvchi ishlab chiqarish korxonalari, xizmat ko‘rsatish tashkilotlari, ilmiy-tadqiqot 
markazlari va davlat institutlaridan iborat tizimdir. U mintaqaning iqtisodiy faolligini oshirish, innovatsiyalarni 
rag‘batlantirish va resurslardan samarali foydalanishni ta’minlashga xizmat qiladi. Shu sababli klasterlashning 
nazariy asoslarini o‘rganish dolzarb ilmiy masala hisoblanadi. Shuningdek, klasterlash mexanizmi barqaror 
rivojlanishning ijtimoiy jihatlariga ham ijobiy ta’sir ko‘rsatadi. Xususan, yangi ish o‘rinlarini yaratish, mahalliy 
aholi daromadlarini oshirish, tadbirkorlik tashabbuslarini qo‘llab-quvvatlash va resurslardan oqilona foydalanish 
orqali mintaqaviy tenglikka erishiladi. Shu bois klasterlashning nazariy asoslarini puxta o‘rganish nafaqat 
iqtisodiy samaradorlikni, balki ijtimoiy barqarorlikni ham ta’minlashga xizmat qiladi.

